
Qarabağ bizimdir! Qarabağ Azərbaycandır!

Şuşada da tikinti-bərpa işləri 
geniş miqyas alıb. Burada bir neçə 
gün bundan əvvəl ilk modul tipli 
xəstəxana fəaliyyətə başlayıb.

Şuşa şəhəri işğaldan azad 
olunduqdan sonra təxirəsalınmaz 
tədbirlər görülərək şəhərə suyun 
verilməsi ilə həyati əhəmiyyətli 
obyektlərin su təchizatı təmin edilib. 
Bunun ardınca içməli su təchizatı 
sistemlərinin əsaslı şəkildə yenidən 
qurulmasına başlanılıb.

İşğaldan azad edilmiş ərazilərdə 
məsələlərin mərkəzləşdirilmiş 
qaydada həlli ilə bağlı yaradılan 
Əlaqələndirmə Qərargahından 
verilən məlumata görə, Şuşa 
şəhərini dayanıqlı və keyfiyyətli 
içməli su ilə təmin etmək məqsədilə 
hazırda layihənin birinci mərhələsi 
çərçivəsində magistral su kəməri 
və anbarların tikintisi, həmçinin 
şəhərdaxili şəbəkənin bir hissəsinin 
yenidən qurulması nəzərdə tutulur. 
Bu gün 1980-ci illərdə çəkilmiş 
Kiçik Kirs-Şuşa magistral su 
kəmərinin istismara yararsız 5,3 
kilometrlik  hissəsinin polad borularla 
dəyişdirilməsi işləri davam etdirilir. 

Avqust ayında icrasına 
başlanılmış layihəyə uyğun olaraq 

qısa müddətdə magistral kəmər üzrə 
planlaşdırılan işlərin 50 faizi yerinə 
yetirilib. İlk növbədə, kəmərin Zəfər 
yolu və elektrik yarımstansiyasının 
ərazisindən keçən hissəsi inşa 
olunub. 

Qarabağ və Şərqi Zəngəzur 
iqtisadi rayonları ərazisində 
dövlətimizin başçısının tapşırığı ilə 
icra olunan və işğaldan azad edilmiş 
rayon və kəndlərin sosial-iqtisadi 
inkişafında mühüm rol oynayacaq 
yol infrastrukturu layihələrinin 
icrası da diqqətdə saxlanılır. Həmin 
tikintilərdən biri də Şükürbəyli–
Cəbrayıl–Hadrut avtomobil 
yoludur. Magistral başlanğıcını 
Hacıqabul–Mincivan–Zəngəzur 
dəhlizi magistral avtomobil yolunun 
Cəbrayıl rayonunun Şükürbəyli 
kəndindən keçən hissəsindən 
götürməklə Xocavənd rayonunun 
Hadrut qəsəbəsinə qədər uzanır. 
Tikintisi aparılan yolun uzunluğu 39, 7 
kilometrdir.

“Azərişıq” ASC Kəlbəcər rayonun 
mərkəzində daxili şəbəkə, küçə 
işıqlandırması və müxtəlif dövlət 
orqanlarının yerləşdiyi müvafiq 
tikililərdə elektrik enerji xətlərini bərpa 
edib. 

Qurumdan verilən məlumata 
görə, hazırda Kəlbəcərin elektrik 
enerjisi ilə təchizatını dayanıqlı və 
keyfiyyətli etmək üçün əsaslı işlər 
görülür. 110 kV-luq Kəlbəcər xəttinə 
elektrik enerjisi ötürəcək Daşkəsəndə 
yerləşən 110 kV-luq yeni “Daşkəsən” 
yarımstansiyası inşa edilir. Həmçinin 
mənbə kimi istifadə olunacaq 
“Gəncə-2” yarımstansiyasından 
Daşkəsənə, 110 kV-luq “Daşkəsən” 
yarımstansiyasını qidalandıracaq 
yeni çəkilən 110 kV-luq elektrik verliş 

xəttinin dayaqlarının tikilməsi prosesi 
də davam edir. Bu xətt Azərbaycanda 
ən mürəkkəb və çətin relyeflərdən 
keçən yüksək gərginlikli xətt kimi 
tarixə düşə bilər. 

Prezident İlham Əliyev ayrı-ayrı 
çıxışlarında azad edilən ərazilərin 
bərpası prosesindən danışarkən bu 
məsələdə dost ölkələrin fəaliyyətinə 
daha çox diqqət yetiriləcəyini xüsusi 
vurğulayıb. Ölkə rəhbəri bu zaman 
qardaş Türkiyənin Azərbaycana 
münasibəti barədə xüsusi danışıb, 

bu ölkənin müharibənin ilk 
günlərindən haqq işimizə böyük 
dəstək verdiyini xatırladıb. Bütün 
bunlardan sonra təbii ki, qardaş ölkə 
Qarabağın bərpasında da köməyini 
əsirgəməyəcək. İlk müqavilələrin 
Türkiyə şirkətləri ilə imzalanması da 
bunun bariz ifadəsidir.   

Dövlətimizin başçısı oktyabrın 
26-da Zəngilanın Ağalı kəndində 
Cümhurbaşqanı Rəcəb Tayyib 
Ərdoğanla mətbuata birgə 

bəyanatında qardaş ölkənin Vətən 
müharibəsində Azərbaycana siyasi-
mənəvi dəstəyindən, hazırda isə 
işğaldan azad olunan ərazilərimzdə 
bərpa-quruculuq işlərində fəal 
iştirakından bəhs edərkən deyib: 
“Bu gün Füzuli Beynəlxalq Hava 
Limanının açılışında birlikdə 
iştirakımız bir daha bizim birliyimizi 
göstərir, gücümüzü göstərir. Onu 
göstərir ki, Türkiyə və Azərbaycan 
iki qardaş ölkə kimi hər zaman bir-
birinin yanındadır. Füzuli Beynəlxalq 

Hava Limanının inşası cəmi səkkiz 
ay davam etdi. Səkkiz ay ərzində 
beynəlxalq hava limanı inşa edildi. Bu 
hava limanının inşasında Azərbaycan 
və Türkiyə şirkətləri iştirak etmişlər. 
Yəni, bu, bizim birgə uğurumuzdur”.

Bəli, qardaş Türkiyə bu gün 
işğaldan azad edilmiş torpaqlarda 
gedən quruculuq-bərpa işlərində 
Azərbaycanla bir yerdə fəaliyyət 
göstərir.  Prezident Rəcəb Tayyib 
Ərdoğan da oktyabrın  
26-da Zəngilanın Ağalı kəndində 

dövlətimizin başçısı İlham Əliyevlə 
birgə mətbuata bəyanatında bu 
barədə ətraflı bəhs edib. Qardaş 
ölkənin dövlət başçısı Şuşaya 
səfərindən dörd ay yarımdan sonra 
bu dəfə Zəngilanda olmaqdan böyük 
məmnunluq duyduğunu vurğulayaraq,  
Azərbaycanın işğaldan azad edilən 
bu bölgələrinin qısa müddət ərzində 
həqiqətən necə dirçəldiyini, necə 
sürətlə inkişaf etdiyini gördüyünü 
bildirib: “Bu, hər igidin, hər 
siyasətçinin işi deyil. Bu qədər qısa 
müddətdə bu investisiyaları yatırmaq, 
bu işləri həyata keçirmək, inanıram ki, 
doğma yurdundan ayrılmağa məcbur 
qalmış azərbaycanlı qardaşlarım 
üçün buradan bir müjdə vermək 
imkanı yaradır. Çünki azərbaycanlı 
qardaşlarım ayrıldıqları torpaqlara, 
inanıram ki, ən qısa vaxtda son 
dərəcə gözəl şəkildə inşa edilən, 
canlandırılan bu yerlərə qayıtmaq 
imkanı əldə edəcəklər. Burada 
qarşımızdakı binaya, sol tərəfimizdəki 
binalara baxırıq. Bu binalar orijinal, 
tarixi üslubda son dərəcə gözəl bir 
şəkildə inşa edilir...”.

(ardı 3-cü səhifədə)

Sürətlə aparılan bərpa işləri onu göstərir ki, bizim 
sözümüzlə əməlimiz arasında bu dəfə də heç bir fərq yoxdur. 
Biz demişdik ki, torpaqlar işğaldan azad olunandan sonra 
bu torpaqları tezliklə bərpa edəcəyik. Mən bu yaxınlarda 
demişdim ki, biz Qarabağ bölgəsində cənnət yaradacağıq və 
sözümdə dururam. Bizim hamımızdan asılıdır ki, bu sözlər 
yerinə yetirilsin.

İlham ƏLİYEV 
Azərbaycan Respublikasının Prezidenti 

Söz və əməl birliyi    
Qırx dörd günlük Vətən müharibəsində əldə edilən tarixi 

zəfərdən sonra Qarabağda bərpa-quruculuq işləri sürətlə həyata 
keçirilir, enerji, kommunal xidmət obyektlərinin, nəqliyyat 
infrastrukturlarının inşası sürətlə davam etdirilir. Bu istiqamətdə 
ilk layihələr Füzulidən başlayıb. Qarabağın dünyaya açılan hava 
qapısı kimi dəyərləndirilən Füzuli Beynəlxalq Hava Limanının 
təməli məhz cari ilin yanvarında qoyulub. Artıq beynəlxalq statusa 
malik aeroport fəaliyyətə başlayıb. Prezident İlham Əliyev hava 
limanında yaradılan şəraitlə tanışlıq zamanı bir daha bildirib ki, 
burada görülən bütün işlər beynəlxalq norma və standartlara 
uyğun şəkildə həyata keçirilib. 

Azərbaycanın xarici siyasəti 
sülhə və sabitliyə xidmət edir

Ümummilli liderin uzaqgörən siyasəti və 
idarəetmə təcrübəsi onun “şah əsəri” olan 
müstəqil Azərbaycan Respublikasını inamla irəli 
aparırdı. 1995-ci ildə müstəqil dövlətimizin ilk 
Konstitusiyası qəbul edildi, dövlət quruculuğu, 
qanunların qəbulu, daxili və xarici siyasətin 
təsnifatlaşması həyata keçirildi. Dövlətlər 
arasında dövlətimiz öz dəst-xətti ilə seçilməyə, 
millətlər arasında millətimizin səsi daha gur 
eşidilməyə başladı.

Məlum olduğu kimi, Azərbaycanın yerləşdiyi 
region geosiyasi, strateji və iqtisadi baxımdan 
dünyanın siyasi xəritəsində həssas bir ərazi 
kimi səciyyələnir. Bu baxımdan dövlətimiz həm 
qonşularla, həm də digər region ölkələri ilə 
olan münasibətlərində balanslaşdırılmış siyasət 
yürütməkdədir. Burada bütün dövlətlərlə eyni 
cür məsafə saxlamaq, ilk olaraq Azərbaycanın 
milli maraqlarını önə çəkmək əsas götürülür. 
Heydər Əliyev siyasi məktəbinin ən layiqli da-
vamçısı olan Prezident İlham Əliyev yeni əsrin 
əvvəllərindən uğurlu diplomatiyası sayəsində 

ölkəmizin qüdrətini daha da artırmağa, uğurları 
möhkəmləndirməyə nail olmuşdur.

Xarici siyasətimizdə  başlıca məram, əsas 
amal Azərbaycanın müstəqilliyinə qarşı yönələn 
bütün təhlükələrin aradan qaldırılması, milli 
təhlükəsizliyin təmin edilməsi, Ermənistan 
tərəfindən həyata keçirilən separatizm və 
işğalçılıq siyasətinin qarşısının alınması, bu 
məqsədlə bölgədə və dünyada müttəfiqlərin qa-
zanılması idi ki, bu da uğurla reallaşdırılıb. Re-
gion dövlətləri ilə maraqların üst-üstə düşməsi 
təmin edilib. Dünyanın super gücləri olan 
ABŞ və Rusiyanın bölgədəki ortaq maraqları 
qədərincə nəzərə alınıb. Sirr deyil ki, bu region-
da hər hansı bir gərginliyin və ya münaqişənin 
olması, ilk növbədə, böyük enerji ehtiyatlarına 
və layihələrinə malik Azərbaycan üçün arzuo-
lunmaz idi.  Odur ki, xarici siyasətimiz zərgər 
dəqiqliyi ilə elə aparılıb ki, bundan yalnız 
hərtərəfli mənfəət əldə edə bilək. 

(ardı 4-cü səhifədə)

Tərəfdar çıxdığı beynəlxalq müqavilələrdən irəli gələn müddəaları özünün xarici 
siyasətində əsas götürən Azərbaycan dövləti müstəqillik dövründə böyük uğurlar qazan-
mışdır.  Amma bu yol o qədər də asan olmamışdır. Qarabağ problemi Azərbaycanı çətin 
sınaqlara çəkir, bədxahlarımız irəliləyişimizə hər vasitə ilə mane olurdular. Ulu öndər 
Heydər Əliyevin hakimiyyətə qayıdışı ilə qısa müddətdə xilaskarlıq missiyasını həyata 
keçirməsi sayəsində ölkədə möhkəm ictimai-siyasi sabitliyə nail olundu, Qarabağda 
erməni işğalçılarına tutarlı cavab zərbələri endirildi və atəşkəsə nail olundu. “Əsrin 
müqaviləsi”nin  imzalanması ilə Xəzərin karbohidrogen ehtiyatlarının xarici bazara 
çıxarılması reallaşdırıldı ki, bütün bunlar Azərbaycanın dövlət müstəqilliyinin dönməz 
xarakter alması, dünyanın siyasi xəritəsində yerimizin möhkəmlənməsi ilə nəticələndi.

Azərbaycan Respublikasında kənd 
təsərrüfatının inkişafında xidmətləri olan  
bir qrup şəxsin təltif edilməsi haqqında

Azərbaycan Respublikası Prezidentinin Sərəncamı
Azərbaycan Respublikası Konstitusiyası-

nın 109-cu maddəsinin 23-cü bəndini rəhbər 
tutaraq qərara alıram:

Azərbaycan Respublikasında kənd 
təsərrüfatının inkişafında xidmətləri olan aşa-
ğıdakı şəxslər təltif edilsinlər:

3-cü dərəcəli “Əmək” ordeni ilə

Abbasov Rafail Əli oğlu 
Abbasov Rəhim Abbas oğlu
Ağayev Səmədağa Qasım oğlu
Ansuxskiy Abdulqədir Əli oğlu
Babayev Məhəmməd Həsənağa oğlu
Cürənli Elxan Firuddin oğlu
Dövlətov Dədəkişi Babakişi oğlu
Dursunova Mirvari Murad qızı
Ədilov Namiq Nazim oğlu
Əhmədov Sadiq Rəşid oğlu
Əhmədzadə Sahib Qürbət oğlu
Əliyev Xanlar Allahverdi oğlu
Əsgərov Etibar İsman oğlu
Əzimov Balağa Gülağa oğlu
Əzizov Rüstəm Hüseyn oğlu
Hacıyev Elşən Hacıbaba oğlu
Hümbətova Brilyant Ərəstun qızı
Hüseynov Ehtibar Allahverdi oğlu
Hüseynov İsmayıl Cilingir oğlu
İmanova Səhər İman qızı
İsrafilov Eldar Babasən oğlu
Qəfərov Mürsəl Səfər oğlu
Məmmədov Arzu Papır oğlu
Məmmədov Əhliman Şahabbas oğlu
Məmmədov Ərşad Xanqulu oğlu
Məmmədov Məmməd Vladimir oğlu

Məmmədov Rusif Məhəmmədəli oğlu
Nəcəfov Seyran Burhan oğlu
Nəsirov Zəfər Novruz oğlu
Novruzov İlqar Əsgər oğlu
Novruzov Qulu Novruzəli oğlu
Rəhimov Zülfüqar Ənvər oğlu
Salmanov Məzahir Xasay oğlu
Şirinov Ehtibar Bəhmən oğlu
Yəhyayev Cəfər Qəfər oğlu
Zayadov Ələddin Hüseynağa oğlu

“Tərəqqi” medalı ilə

Allahverdiyev Rafiq Bayram oğlu
Bəkirov Faiq Kamal oğlu
Əliyev Mütavil Sədrəddin oğlu
Əliyev Namiq İsrafil oğlu
Əsədov Ağa Ziyad oğlu
Fikrətzadə Firdovsi Fikrət oğlu
Həsənov Hətəm Həsən oğlu
Həsənov Rahil Qurban oğlu
Hüseynov Məhəmməd Səfiyar oğlu
Hüseynov Vüqar Məsim oğlu
Xatibi Məsud Mahmud oğlu
İsayev Niyamət İsa oğlu
Kərimov Hüseyn İbrahim oğlu
Quliyev Yaşar Hacı oğlu 
Məmmədov Şahmar Məmməd oğlu
Rüstəmov Bəybala Nəriman oğlu 
Süleymanov Abbas Qurban oğlu.

İlham ƏLIYEV 
Azərbaycan Respublikasının Prezidenti

Bakı şəhəri, 30 oktyabr 2021-ci il



Azərbaycan əvvəlki illərdə oldu-
ğu kimi, cari ilin ötən aylarında da 
dövlətimizin başçısının rəhbərliyi 
ilə dinamik inkişaf yolu keçib, bütün 
sahələrdə ciddi nailiyyətlər əldə edilib, 
respublikamız öz iqtisadi tərəqqisi ilə 
inkişafın milli modelini formalaşdırıb. 
Ölkəmizin hərtərəfli inkişafı, verilən hər 
bir vədin konkret əməli işdə öz təsdiqini 
tapması xalq-iqtidar birliyini daha da 
möhkəmləndirib, vətəndaşların Prezident 
İlham Əliyevin ətrafında sıx birləşməsini 
gerçəkləşdirib. Dövlət başçısının 
rəhbərliyi ilə reallaşdırılan mükəmməl iq-
tisadi strategiya nəticəsində islahatların 
davamlılığı təmin edilib, iqtisadi inkişaf 
daha da sürətlənib.

Bütün bunlar rəsmi statistik 
göstəricilərdə daha aydın nəzərə çarpır. 
Belə ki, cari ilin yanvar-sentyabr ayla-
rında Azərbaycanda 62 877,4 milyon 
manatlıq və ya əvvəlki ilin eyni dövrü ilə 
müqayisədə 4,8 faiz çox ümumi daxili 
məhsul (ÜDM) istehsal olunub. İqtisadiy-
yatın neft-qaz sektorunda əlavə dəyər 
1,4 faiz, qeyri-neft sektorunda isə 6,2 
faiz artıb.

Hesabat dövründə ölkənin  sənaye 
müəssisələrinin fəaliyyətində də müsbət 
irəliləyiş nəzərə çarpır. Belə ki, 2021-ci 
ilin yanvar-sentyabr aylarında 36,6 
milyard  manatlıq və ya 2020-ci ilin mü-
vafiq dövrü ilə müqayisədə 4,5 faiz çox 
sənaye məhsulu istehsal edilib. Hesabat 
dövründə sənayenin qeyri neft-qaz sek-
torunda məhsul istehsalı 19,6 faiz artıb.

Azərbaycanın xarici ticarət 
dövriyyəsində də müsbət göstəricilər 
əldə olunub. Bu sahədə müsbət saldo 2 
dəfədən çox artıb. 

Hesabat dövründə  Azərbaycan xarici 
ölkələrlə 22 974,3 milyon ABŞ dolları 
dəyərində ticarət əməliyyatı aparıb. Bu, 

ötən ilin eyni dövrü ilə müqayisədə 24,8 
faiz çoxdur.

Son illər ərzində Azərbaycanda 
reallaşdırılan islahatlar, iqtisadiyyatın 
şaxələndirilməsi, qeyri-neft sektorunun 
inkişafına yönələn tədbirlər bir sıra siyasi 
dəyişikliklərlə, struktur yenilənmələrilə 
müşayiət olunur. Bütün bunların fonun-
da, əgər belə demək mükündürsə, res-
publikada siyasi transformasiya mühiti 
də getdikcə şəffaflaşır, aydınlaşır. Artıq 
struktur və kadr islahatlarının davamlı 
xarakter alması özünü qabarıq büruzə 
verir. Bütün bunlarla bərabər, beynəlxalq 
müşahidəçilər tərəfindən də yüksək 
qiymətləndirilən korrupsiya ilə mübarizə 
tədbirləri getdikcə gücləndirilir, bu 
istiqamətdə dövlət qurumlarının hər bir 
pilləsində şəffaflığın qorunması diqqət 
mərkəzində saxlanılır. Azərbaycan 
Prezidenti İlham Əliyevin təşəbbüsü 
və birbaşa rəhbərliyi ilə pensiya, ün-
vanlı yardım, əlilliyə görə müavinətlərin 
verilməsi, habelə məşğulluq sahələrində 
şəffaflığın, həmçinin sosial ədalətin 
tam təmin olunması, bürokratiya, 
süründürməçilik, həmçinin korrupsiya, 
rüşvətxorluq hallarının aradan qaldı-
rılması, məmur-vətəndaş təmasının 
minimuma endirilməsi ilə bağlı vaxtaşırı 
ciddi, önəmli addımlar atılır. Əlbəttə, 
şübhə yoxdur ki, bütün bu tədbirlər, 
gerçəkləşdirilən islahatlar, yeniləşmələr 
ölkənin gələcək dayanıqlı inkişafının 
şərtləndirilməsi, ən başlıcası isə  yoxsul-
luğun azaldılması məqsədi daşıyır. 

Məhz bunun nəticəsidir ki, 
Azərbaycan 2001-2015-ci illərdə yox-
sulluğu 49 faizdən 5 faizə endirib, bu da 
əsasən ölkənin güclü iqtisadi göstəriciləri 
sayəsində illik ortalama 11 faizlik artım 
tempi ilə mümkün olub.

Cari ilin yanvar-sentyabr aylarında 

əhalinin iş yerləri ilə təminatında da 
müsbət nəticələr əldə olunub. Bu il 
sentyabrın 1-nə Azərbaycan iqtisadiyya-
tında muzdla çalışan işçilərin sayı ötən 
ilin eyni dövrü ilə müqayisədə 14 min 
nəfər və yaxud 0,8 faiz artaraq 1 684,9 
min nəfər olub.

Dövlət Statistika Komitəsindən 
verilən xəbərə görə, bunun 900,6 min 
nəfəri dövlət, 784,3 min nəfəri isə qeyri-
dövlət sektorunda fəaliyyət göstərib.

İş yerlərinin yaradılmasından söz 
düşmüşkən, xatırladaq ki, bu sahəyə so-
sial-iqtisadi inkişaf strategiyasının əsas 

istiqamətlərindən biri olan regionların 
tarazlı və davamlı inkişafı müsbət təsir 
göstərir. Artıq 2019-cu ildən başlayaraq, 
dördüncü regional Dövlət Proqramı uğur-
la icra edilir. Bundan əvvəlki üç Dövlət 
Proqramı da əhalinin sosial şəraitinin 
yüksəlməsində önəmli rol oynayıb, eyni 
zamanda, Azərbaycanın regionlarının 
simasını köklü surətdə dəyişib.    

Qeyd edək ki, ölkə ərazisində təkcə 
2020-ci il ərzində 9619 yeni müəssisə 
və təşkilat yaradılıb və onların 83,2 faizi 
Bakı şəhərində, qalanı digər iqtisadi 
rayonlarda işə başlayıb. Qeyd edək ki, 
keçən il respublikanın bütün iqtisadi və 
inzibati rayonları üzrə 128 min 979, o 
cümlədən, ilin dördüncü rübündə 22 min 
742 yeni iş yeri açılıb. 

Bu ilin birinci rübü ərzində 
Azərbaycanda yaradılmış 2833 yeni 
müəssisə və təşkilatın 77,8 faizi paytax-
tın, qalanları digər iqtisadi rayonların pa-
yına düşüb. Ölkə üzrə 13 min 181 yeni iş 
yeri açılıb.   Onların 10,9 faizi yeni, 85,5 
faizi mövcud, 0,4 faizi fəaliyyətini bərpa 
etmiş müəssisə və təşkilatlarda, 3,2 faizi 
isə digər tədbirlər üzrə yaradılıb. Yeni iş 
yerlərinin 79,9 faizi Bakı şəhərinə aiddir.

Son illər ərzində sosial-iqtisadi 
sahələrin inkişafı məqsədilə idarəetmə 
fəaliyyətinin yenilənməsinə xüsusi 
əhəmiyyət verilib. Respublikada həm 
yeni nazirliklər yaradılıb, ayrı-ayrı 
nazirliklərin təkrarlığı aradan qaldırılıb, 
birləşmə prosesi gedib, həm də bəziləri 
ləğv edilib. Bir sözlə, dövlət başçısı hər 
zaman çevik idarəetmə mexanizminə 
xüsusi diqqət yetirib. Son illərdə isə 
ölkədə idarəetmənin daha çevik 
mexanizmlərinin təşkili ilə bağlı məsələ 
mühüm önəm daşıyıb. Bu, sosial-iqtisadi 
islahatların daha sürətlə aparılmasına, 

qeyri-neft sektorunun sürətli inkişafına 
təkan verib.

İqtisadi tərəqqidə “Bizim uğurlu inki-
şafımız qeyri-neft sənayesinin hesabına 
təmin edilməlidir” prinsipini strateji kurs 
kimi müəyyənləşdirən Prezident İlham 
Əliyevin rəhbərliyi ilə hazırda sənayenin 
modernləşdirilməsi və strukturunun 
təkmilləşdirilməsi, qeyri-neft sənayesinin 
ixrac potensialının artırılması, enerjidən 
səmərəli istifadə edən, yüksək əlavə 
dəyər yaradan rəqabətqabiliyyətli 
sənaye istehsalının genişləndirilməsi, 
yeni istehsal sahələri üçün ixtisaslı kadr-
ların hazırlanması və s. vəzifələri uğurla 
gerçəkləşdirilir. Bu tapşırıqların yüksək 
səviyyədə yerinə yetirilməsi isə müsbət 
nəticələrlə müşahidə edilir.

Bu gün  ölkəmizdə mövcud biznes 
mühiti, siyasi və makroiqtisadi sabitlik 
Azərbaycanın regiondakı xüsusi rolunu 
fərqləndirir. Bu baxımdan respublika-
mızda hər bir vətəndaşın, sahibkarlığa 
meylli olan hər bir şəxsin öz potensialını 
reallaşdırması üçün əlverişli şərait yara-
dılır. Bu gün yalnız iş yeri tapmaq deyil, 
eləcə də iş yeri yaratmağa çalışan hər 
bir vətəndaşa dövlət tərəfindən bir sıra 
tədbirlər vasitəsilə müvafiq qanunvericili-
yin tətbiqi yolu ilə dəstək verilir.

Azərbaycan Prezidenti İlham 
Əliyevin “Sahibkarlığın inkişafına 

dövlət dəstəyi sahəsində idarəetmənin 
təkmilləşdirilməsi haqqında” 11 oktyabr 
2021-ci il tarixli  fərmanı ilə İqtisadiyyat 
Nazirliyinin tabeliyindəki “Azərbaycan 
Respublikasının Sahibkarlığın İnki-
şafı Fondu” publik hüquqi şəxsin və 
“Azərbaycan İnvestisiya Şirkəti” Açıq 
Səhmdar Cəmiyyətinin birləşmə forma-
sında yenidən təşkili yolu ilə İqtisadiyyat 
Nazirliyinin tabeliyində “Azərbaycan 
Biznesinin İnkişafı Fondu” publik hüquqi 
şəxs yaradılması da yuxarıdakı fikrin 
bariz ifadəsidir.    

Xatırladaq ki, yeni qurum iqtisadiy-
yatın qeyri-neft sektoruna investisiya 
qoyuluşunun təşviqi, sahibkarlığın 
inkişafına dövlət dəstəyi sahəsində 
idarəetmə sisteminin optimallaşdırıl-
ması və səmərəliliyinin yüksəldilməsi, 
əlaqələndirmənin gücləndirilməsi, 
bu sahədə şəffaflığın və sahibkar 
məmnunluğunun daha da artırılması 
məqsədilə təsis olunub. 

Azərbaycanda Biznesin İnkişa-
fı Fondunun yaradılması biznesin 
dəstəklənməsi baxımından irəliyə 
atılan daha bir addımdır. Bu, ölkədə 
həyata keçirilən iqtisadi siyasətin və 
xüsusən də sahibkarların daha yaxın-
dan dəstəklənməsi baxımından mühüm 
önəm daşıyır. Fondun fəaliyyətinin 
sahibkarlığın maliyyələşməsinə xüsusi 

təkan verəcəyi də gözlənilir.
Apardığımız təhlillər və eləcə də 

rəsmi statistika göstərir ki, hazırda 
sahibkarlar və xüsusilə də regionda 
fəaliyyət göstərən iş adamları üçün 
kredit əldə etmək çətinliklərdən biridir. 
Belə ki, Mərkəzi Bankın məlumatına 
görə, bankların kredit portfeli 15 milyard 
206 milyon manatdır. Bu kreditlərin 11 
milyard 890 milyon manatı yalnız Bakı 
şəhərində təklif olunub. Bu, o deməkdir 
ki, bankların təqdim etdiyi hər 100 ma-
nat kreditin 78 manatı Bakı şəhərinin, 
qalan 22 manatı isə digər ərazilərimizin 
payına düşüb. Abşeron iqtisadi rayonu-
nun sakinləri tərəfindən isə 574 milyon 
manat kredit əldə edilib. Abşeronun 
kredit portfelindəki payını nəzərə aldıqda 
regionların kreditləşmədə payı daha da 
aşağı olur. Bu baxımdan, güzəşt mexa-
nizminin təkmilləşdirilməsi daxil olmaqla, 
maliyyələşmədə yeni alətlərin tətbiqi də 
zəruridir.  

Fondun Müşahidə Şurası-
nın tərkibinin 5 dövlət qurumunun 
nümayəndələri ilə formalaşdığını 
nəzərə alsaq, sahibkarların kreditlərə və 
xüsusilə güzəştli kreditlərə çıxış imkanla-
rının genişləndirilməsi üçün yeni addım-
ların atılması imkanları genişdir.

V. BAYRAMOV, “Xalq qəzeti”

Əvvəlki illərdə qarşıya hədəflər 
qoyulurdu, hədəflər düzgün müəyyən 
edilirdi, biz bu hədəflərə çatırdıq və ondan 
sonra qarşımıza yeni hədəfləri qoyurduq. 
Beləliklə, həm siyasi, həm iqtisadi sahədə 
dayanıqlı inkişafı təmin etdik, beynəlxalq 
aləmdə Azərbaycanı çox böyük nüfuza 
və hörmətə malik olan ölkəyə çevirdik və 
əsas məsələmizi – ərazi bütövlüyümüzün 
bərpasını təmin etdik.

İlham ƏLİYEV
Azərbaycan Respublikasının Prezidenti

Pandemiya şəraitində həyata keçirilən tədbirlərin nəticəsidir 
ki, bu gün respublikamızda sosial-iqtisadi nailiyyətlərin 
davamlılığı və dayanıqlı inkişafı üçün etibarlı zəmin yaradılıb. 
Təsadüfi deyildir ki, dünyada yaşanan ən ağır maliyyə və 
iqtisadi böhran şəraitində belə Prezident İlham Əliyevin çevik, 
praqmatik siyasəti sayəsində Azərbaycan xarici iqtisadi 
təsirləri neytrallaşdırıb, nəzərdə tutulan bütün sosial-iqtisadi 
proqramlar tam icra edilib, iqtisadiyyatımız artıb. Bütün bunlara 
nail olunmasında isə iqtisadiyyatın şaxələndirilməsi, neftdən 
asılılığın minimuma endirilməsi, sahibkarlıq fəaliyyətinin 
genişləndirilməsi tədbirləri xüsusi önəm kəsb edib.

İslahatlar sosial-iqtisadi 
inkişafı daha da sürətləndirir

(əvvəli 1-ci səhifədə)
Türkiyə Prezidenti daha sonra Zəngilana 

gəlməzdən əvvəl Füzulini bir tərəfdən Şuşa, 
digər tərəfdən isə cənub sərhədi boyun-
ca Ağbənd, gələcəkdə isə Naxçıvan ilə 
birləşdirəcək yolların inşa edildiyini gördüyü-
nü, burada çalışan işçilərlə görüşdüyünü xa-
tırladaraq,  bölgədə reallaşdırılan yol infrast-
rukturunun regionun inkişafına mühüm təsir 
göstərəcəyini, çoxtərəfli daşımaların əsasını 
təşkil edəcəyini diqqətə çatdırıb. “Füzulidə 
də bildirdiyim kimi, bu qədər qısa müddətdə 
bölgənin bərpası istiqamətində görülən 
işlər həm Azərbaycan, həm də regionumuz 
üçün qürurverici və ümidvericidir”, – deyə 
Cümhurbaşqanı qeyd edib. 

Prezident Rəcəb Tayyib Ərdoğan bü-
tün bu layihələrin uğurlu icrasını  bütün 
dünyaya örnək olacaq inkişaf modeli kimi 
dəyərləndirib, eyni zamanda, istər tunellər, 
istər yol ötürücüləri, istərsə də  avtomobil 
yollarının tikintisinin Qarabağın bərpa işlərinin 
sürətlə həyata keçirilməsini şərtləndirdiyini 
söyləyib.   Bununla bərabər, Türkiyə ola-
raq, bundan sonra da Azərbaycanın bu 
əzəli-əbədi torpağının tez bir zamanda 
dirçəlməsində, yaşayış sahələrinin salınma-
sında qardaş ölkəyə bütün imkanlarla dəstək 
göstəriləcəyini vurğulayıb.   

Türkiyə rəhbəri regionun inkişafında 
önəmli rol oynayacaq Zəngəzur dəhlizinin 
gələcək fəaliyyətinə də toxunaraq, deyib: 
“Bu coğrafiyadan keçəcək torpaq yollar 
və dəmir yolu xətləri təkcə Azərbaycan və 
Türkiyə üçün deyil, bütün bölgə ölkələri üçün 
iqtisadi və ticari fürsətlər yaradacaq. Gün 
gələcək, Zəngəzurdan çıxıb İstanbula qədər 
gedə biləcəyik, İğdıra, Qarsa gedə biləcəyik 
və bölgənin tranzit, logistika mərkəzinə 
çevrilmə imkanı möhkəmlənəcək. Bu in-
kişafdan İran, Gürcüstan, Ermənistan da 
daxil olmaqla Azərbaycanın bütün qonşuları 
istifadə edəcəklər. Bir sözlə, bu layihələr 
kənarlaşdırıcı deyil, əhatəedicidir. Bu 
prosesdə sərhədlərin müəyyənləşdirilməsi və 
qarşılıqlı olaraq tanınması zəruridir. Mehriban 
qonşuluq münasibətlərinin əsasını da bu 
anlayış təşkil etməkdədir”.

Yeri gəlmişkən, Zəngəzur dəhlizinin 
mühüm önəmi cənab Ərdoğanın bir sıra 
çıxışlarında, eləcə də böyük tarixi əhəmiyyət 

daşıyan “Şuşa Bəyannaməsi”ndə öz ifadəsini 
tapıb. Bununla yanaşı, Zəngəzur dəhlizinin 
davamı kimi Naxçıvan–Qars dəmiryolunun 
tikintisinin də Azərbaycanla Türkiyə arasın-
da nəqliyyat-kommunikasiya əlaqələrinin 
intensivləşməsinə dinamik təsir göstərəcəyi 
xüsusi vurğulanıb. 

Xatırladaq ki, “Şuşa Bəyannaməsi”ndə 
Zəngəzur dəhlizi layihəsinə xüsusi önəm 
verilməsi Azərbaycan və Türkiyə üçün böyük 
əhəmiyyət daşıyır. Təkcə bu il ixrac həcmini 
15-20 faiz artırmağı planlaşdıran qardaş ölkə 
ticarət dövriyyəsi 6 milyard dollara çatan 
Mərkəzi Asiya və 21 milyard dollar olan Çinlə 
iqtisadi əlaqələrdə Zəngəzur dəhlizindən 
istifadə edəcək. Zəngəzur dəhlizi, hətta 
Türkiyə–Rusiya iqtisadi əlaqələrinin də 
güclənməsini şərtləndirəcək.

Burada mühüm bir məqam da odur ki, 
44 günlük Vətən müharibəsində Azərbaycan 
Ermənistanın işğalında qalan ərazilərini azad 
etməklə Naxçıvan Muxtar Respublikası ilə 
respublikamızın əsas ərazisini birləşdirən 
dəmir və avtomobil yollarını tezliklə bərpa 
edərək, istifadəyə verəcək. Bu yollar Çinə 
Orta Asiya–Azərbaycan–Türkiyə–Avropa 
tranzit-nəqliyyat xəttindən istifadə etmək 
imkanı yaradacaq.

Bir sözlə, ərazilərimizin işğaldan azad 
edilməsi nəticəsində yaranmış yeni re-
allığa uyğun olaraq, Azərbaycanın əsas 
hissəsini və Naxçıvan Muxtar Respublikası-
nı birləşdirəcək Zəngəzur dəhlizi regionun 
tranzit-logistika potensialını genişləndirəcək. 
Bu potensialın reallaşdırılması yeni nəqliyyat 
marşrutlarının fəaliyyətə başlamasına gətirib 
çıxaracaq, iqtisadi gücümüzü daha da 
artırmaqla yanaşı, regional əməkdaşlığı və 
sabitliyi möhkəmləndirəcək.

Ermənistanın dəmiryollarına nəzarət edən 
Rusiyanın Cənubi Qafqaz Dəmiryolu Şirkəti 
də Zəngəzur dəhlizində kommersiya baxı-
mından maraqlıdır. Ermənistandan İrana 3,5 
milyard ABŞ dollarına başa gələcək bahalı 
dəmiryol xəttinin çəkilməsində marağı olma-
yan rəsmi Tehran üçün də Zəngəzur dəhlizi 
yeni nəqliyyat imkanları açdığına görə iqtisadi 
baxımdan faydalıdır.

Vaqif BAYRAMOV, 
“Xalq qəzeti”

Söz və əməl birliyi    Azərbaycan sərhədlərin tanınması şərti ilə 
münasibətləri normallaşdırmağa hazırdır

Prezident İlham Əliyev Müstəqil 
Dövlətlər Birliyinin Dövlət Başçıları 
Şurasının oktyabrın 15-dəki iclasın-
da çıxışında iştirakçılara məlumat 
verərək bildirdi ki, 2020-ci il noyabrın 
9-dan 10-na keçən gecə Rusiya, 
Azərbaycan prezidentlərinin və 
Ermənistanın baş nazirinin üçtərəfli 
bəyanatı Ermənistan–Azərbaycan 
münaqişəsinə son qoydu və bu, 
minlərlə insanın ölümündən qaçma-
ğa imkan verdi. Üçtərəfli bəyanata 
müvafiq olaraq, Ermənistan öz işğalçı 
qüvvələrini Azərbaycanın Ağdam, 
Laçın və Kəlbəcər rayonlarının 
işğal edilmiş hissəsindən çıxardı. 
Bəyanatdan əvvəl Azərbaycan Silahlı 
Qüvvələri 300-dən çox şəhər və kəndi 
döyüş meydanında azad etmişdi.

Ermənistanın 30 il müddətində 
Azərbaycan torpaqlarını işğalda sax-
ladığı zaman ərazilərimizdə törətdiyi 
misli görünməmiş vəhşiliklərdən 
danışan dövlət başçımız bildirdi 
ki, ermənilər ərazilərimizdə daşı-
daş üstə qoymayıb, tarixi və dini 
abidələri dağıdıb, 67 məsciddən 
65-ni tamamilə darmadağın ediblər. 
Düşmən məscidlərdə donuz, inək 
saxlayaraq İslam dinini təhqir edib. 
Bütün bina və tarixi abidələrin 
kərpic-kərpic, daş-daş sökülərək, 
Ermənistana aparıldığını və İrana sa-

tıldığını diqqətə çatdırıb. Dövlətimizin 
başçısı, eyni zamanda, təbiətimizə də 
çox böyük ziyan vurulduğunu, 60 min 
hektara yaxın meşənin qırıldığını, qı-
zıl yataqlarının və digər təbii ehtiyat-
ların da qanunsuz istismar edildiyini 
xatırladıb. Düşmən bütün bu barbar 
əməlləri ilə kifayətlənməyərək, uzun 
bir dövrdə tapdaq altında saxladığı 
Azərbaycan ərazisindən narkotrafik 
üçün istifadə edib. Respublikamızın 
İranla 132 kilometrlik dövlət sərhədi 
nəzarətsiz qaldığından, Cəbrayıl 
rayonundan keçməklə Ermənistana 
və daha sonra Avropaya narkotika 
daşınıb.

Prezident İlham Əliyev çıxı-
şında hazırda Qarabağ və ətraf 
bölgələrimizdə ciddi narahatlıq 
doğuran bir məsələyə də toxundu: 
“Azad edilmiş ərazilərin minalardan 
təmizlənməsi qarşımızda duran əsas 
problemlərdən biridir. Müharibədən 
sonra 150-dən çox vətəndaş mina-
ya düşərək həlak olub, yaxud ciddi 
xəsarətlər alıb. Ermənistan mina-
lanmış sahələrin tam xəritələrini 
verməkdən imtina edir”.

Azərbaycan Prezidentinin 
işğaldan azad edilmiş bölgələrimizə 
ardıcıl səfərləri də davam edir. Bu, 
ərazilərimizin bərpa-quruculuq 
prosesinin dövlət başçısının birbaşa 

nəzarətində olduğunun əyani 
sübutudur. Bu günlərdə Birinci  
vitse-prezident Mehriban xanım 
Əliyeva ilə Zəngilana səfər 
edən cənab Prezident buranın 
Azərbaycanın ən gözəl yerlərindən 
biri olduğunu bildirdi və qeyd etdi 
ki, məqsədimiz bu tarixi məkanı 
yenidən qurmaqdır. Dövlət başçısı 
dedi: “Köhnə Zəngilandan bir şey 
qalmayıb. Siz indi görürsünüz, 
mənfur düşmən, demək olar ki, bütün 
binaları dağıtmışdır. Bir neçə bina 
qalıb ki, orada hərbçilər yerləşirdi. 
Qalan bütün binaları, bütün kəndlərin 
binalarını bir məqsədlə dağıtmışlar 
ki, biz buraya qayıtmayaq. Amma biz 
qayıtmışıq, şanlı Ordumuz düz bir il 
bundan əvvəl Azərbaycan bayrağını 
Zəngilanda qaldırdı və düşməni bu 
torpaqlardan qovdu. Zəngilan azad 
olunandan sonra artıq yolumuz 
Qubadlıya açıldı və beş gün sonra 
Qubadlı azad olundu, ondan sonra 
da Laçın dəhlizinə çıxdıq. Laçın 
dəhlizinə çıxdıqda demək olar, 
düşmən də bildi ki, artıq müqavimət 
göstərməyin mənası qalmayıb. Amma 
indi Zəngilanın yeni dövrü başlayır 
və şəhərin baş planı artıq hazırlanır. 
Bütün bu təbii gözəllik nəzərə 
alınaraq müasir, çox gözəl bir şəhər 
qurulacaq, həmçinin də kəndlər. Siz 

də bilirsiniz ki, azad edilmiş bütün 
torpaqlarda birinci “Ağıllı kənd” 
layihəsi məhz Zəngilan rayonunda 
həyata keçirildi”. 

Dövlət başçısının Zəngilan 
ictimaiyyəti ilə görüşündə 
“Zəngilandan Naxçıvana yol açılacaq. 
oradan da Türkiyəyə, oradan da Av-
ropaya” – deməsi Zəngəzur dəhlizinin 
artıq siyasətimizin əsas kredosu 
olduğunu deməyə əsas verir. Bu gün 
ən aktual məsələlərdən biri Zəngəzur 
dəhlizinin açılması və Azərbaycanın 
öz ayrılmaz parçası olan Naxçıvanla 
birbaşa əlaqəsinin bərpa edilməsidir. 

Azərbaycan 44 günlük Vətən 
müharibəsində tarixi zəfəri ilə 
bölgədə yeni reallıqlar yaradıb. Bu 
reallıq bölgədə uzunmüddətli sülhə 
və əminamanlığa yönəlib. Lakin 
Ermənistan tərəfindən bu gün də 
Azərbaycana qarşı terror aktları da-
vam edir. Elə mina xəritələrinin əsas 
hissəsinin Ermənistan tərəfindən 
verilməməsi, verdiyi az sayda 
xəritənin isə cəmi 25 faizinin doğru 
olması da Ermənistan tərəfinin məkrli 
niyyətinin göstəricisidir.

İkinci Qarabağ müharibəsindən, 
təxminən, bir il ötür. Azərbaycan 
qalib ölkə kimi münasibətləri nor-
mallaşdırmağa, ərazi bütövlüyü-
nün qarşılıqlı tanınması şərti ilə 
sərhədlərin delimitasiyasına və sülh 
sazişinin təfərrüatlarının müəyyən 
edilməsi üçün Ermənistanla da-
nışıqların aparılmasına hazırdır. 
Ermənistanın dirçəldilməsi, inkişafı 
qonşuları, xüsusilə, Azərbaycan ilə 
sülh şəraitində yaşamasından asılıdır. 
Belə halda, şübhəsiz ki, qoşulaca-
ğı gələcək layihələrdə iştirakı onu 
indiki böhran vəziyyətindən xilas edə 
bilər. Əks təqdirdə, daxili çaxnaşma, 
vətəndaş qarşıdurması, ən başlıcası 
isə Azərbaycanın “dəmir yumruğu” ilə 
yenidən üzləşməsi qaçılmazdır. 

Tamam CƏFƏROVA,  
Milli Məclisin deputatı

Ölkəmiz bir il öncə 44 gün ərzində Ermənistanı məğlubiyyətə 
uğradaraq öz ərazi bütövlüyünü bərpa etdi və illərdən bəri BMT 
Təhlükəsizlik Şurasının işğalçı qüvvələrin Azərbaycan ərazisindən 
dərhal, qeyd-şərtsiz və tamamilə çıxarılmasını tələb edən 4 
qətnaməsini özü yerinə yetirdi. Bu, Ermənistanla münaqişənin hərbi-
siyasi yolla həll edilməsi idi. Bu gün isə Azərbaycan öz konstruktiv 
siyasətini davam etdirir və qalib ölkə kimi münasibətləri normallaşdır-
mağa hazır olduğunu artıq bəyan edib. Ölkəmiz ərazi bütövlüyünün 
qarşılıqlı tanınması şərti ilə sərhədlərin delimitasiyasına və sülh sazi-
şinin təfərrüatlarının müəyyən edilməsi üçün Ermənistanla danışıqla-
rın aparılmasına hazır olduğunu bildirib. İndi əsas məsələ Ermənistan 
rəhbərliyinin bu tarixi şansı əldən verməməsidir.

